
სახელმძღვანელო
[bookmark: _GoBack]კერძო (იურიდიული/ფიზიკური) პირის მიერ ბიომეტრულ მონაცემთა დამუშავების შესახებ პერსონალურ მონაცემთა დაცვის ინსპექტორისთვის წარსადგენი შეტყობინების ფორმის შევსების შესახებ
წინამდებარე დოკუმენტი წარმოადგენს სახელმძღვანელოს, რომელიც გამოიყენება „პერსონალურ მონაცემთა დაცვის შესახებ“ საქართველოს კანონით[footnoteRef:1] გათვალისწინებულ შემთხვევაში, კერძო (იურიდიული/ფიზიკური) პირის მიერ ბიომეტრულ მონაცემთა დამუშავების შესახებ პერსონალურ მონაცემთა დაცვის ინსპექტორისათვის წარსადგენი შეტყობინების ფორმის შევსებისას.  [1:  „პერსონალურ მონაცემთა დაცვის შესახებ“ საქართველოს კანონის 41-ე მუხლის მე-2 პუნქტის „ბ“ ქვეპუნქტი. ] 

შეტყობინების შევსების წესი  

1. ინფორმაცია მონაცემთა დამმუშავებლის შესახებ
ამ პუნქტში უნდა მიეთითოს:
· ფიზიკური პირის შემთხვევაში - სახელი, გვარი, პირადი ნომერი, რეგისტრაციის და ფაქტობრივი მისამართები.  
· კერძო სამართლის იურიდიული პირის შემთხვევაში - მეწარმეთა და არასამეწარმეო (არაკომერციული) იურიდიულ პირთა რეესტრის ამონაწერის შესაბამისად იურიდიული პირის ორგანიზაციულ-სამართლებრივი ფორმა, სრული დასახელება, საიდენტიფიკაციო ნომერი, რეგისტრაციის და ფაქტობრივი მისამართები. 



2. ინფორმაცია დამუშავებული/დასამუშავებელი ბიომეტრული მონაცემების  კატეგორიის შესახებ
შეტყობინების ამ პუნქტში  უნდა მიეთითოს, რა კატეგორიის ბიომეტრული მონაცემი მუშავდება ან შესაძლოა დამუშავდეს მონაცემთა დამმუშავებლის მიერ, მაგალითად ბიომეტრული გამოსახულება ფოტო/ვიდეო ფორმატში, თითის ანაბეჭდი, თვალის ფერადი გარსი, დნმ-ის კოდი და ა.შ.

3. ბიომეტრულ მონაცემთა დამუშავების მიზანი
შეტყობინების ამ პუნქტში უნდა მიეთითოს, თუ რა მიზნით ხორციელდება ან იგეგმება ბიომეტრულ მონაცემთა დამუშავება. კანონის თანახმად, კერძო პირის მიერ ბიომეტრული მონაცემების დამუშავება შესაძლებელია მხოლოდ იმ შემთხვევაში, თუ ეს აუცილებელია საქმიანობის განხორციელების, პირის უსაფრთხოების და საკუთრების დაცვის მიზნებისთვის. ამასთან, ბიომეტრულ მონაცემთა დამუშავებას უნდა ჰქონდეს კონკრეტული და მკაფიოდ განსაზღვრული მიზანი და არა ზოგადი შინაარსი, ხოლო დასამუშავებელ ბიომეტრულ მონაცემთა მოცულობა უნდა იყოს მისაღწევი მიზნის ადეკვატური და პროპორციული. მაგალითად, კლიენტის ფულადი სახსრების დაცულობის მიზნით განხორციელებული ფოტო გადაღება ბანკომატის მეშვეობით თანხის განაღდებისას.

4. ბიომეტრული მონაცემების დამუშავების აუცილებლობა
შეტყობინების ამ პუნქტში უნდა მიეთითოს ყველა იმ გარემოების შესახებ, რომელიც ცხადყოფს, რომ დამუშავების მიზნის მიღწევა შეუძლებელია ბიომეტრულ მონაცემთა დამუშავების გარეშე. 

5. ბიომეტრულ მონაცემთა დამუშავების სამართლებრივი საფუძველი
შეტყობინების ამ პუნქტში უნდა მიეთითოს პერსონალურ მონაცემთა დაცვის შესახებ საქართველოს კანონის მე-6 მუხლში მითითებული დამუშავების საფუძვლებიდან ერთ-ერთი მაინც, კერძოდ:
· მონაცემთა სუბიექტის თანხმობა. განაცხადის ამ პუნქტში უნდა მიეთითოს წერილობითი თანხმობის გამოხატვის შესახებ. მაგალითად, მონაცემთა სუბიექტის მიერ ხელმოწერილი ხელშეკრულება, რომელშიც მითითებულია, რომ ფიზიკური პირი ან ორგანიზაცია  უფლებამოსილია, დაამუშაოს ამ პირის შესახებ ბიომეტრული მონაცემები. 
· მონაცემთა სუბიექტმა საჯარო გახადა მის შესახებ მონაცემები მათი გამოყენების აშკარა აკრძალვის გარეშე. მაგალითად, მონაცემთა სუბიექტმა სოციალური ქსელის მეშვეობით საჯარო გახადა მის შესახებ ბიომეტრული მონაცემები.
· მონაცემთა დამუშავება აუცილებელია მონაცემთა დამმუშავებლის მიერ შრომითი ვალდებულების შესრულებისათვის ან მასთან დაკავშირებული უფლების განხორციელებისათვის. მაგალითად, დასაქმებულთა უსაფრთხოების მიზნებიდან გამომდინარე, სამსახურებრივი საშვით სარგებლობისას დასაქმებულის იდენტიფიცირება ფოტოსურათის მეშვეობით. 
· მონაცემთა დამუშავება აუცილებელია მონაცემთა სუბიექტის ან მესამე პირის სასიცოცხლო ინტერესების დასაცავად, ამასთან მონაცემთა სუბიექტს ფიზიკურად ან სამართლებრივად უნარი არა აქვს, განაცხადოს თანხმობა მონაცემთა დამუშავებაზე. მაგალითად, სამედიცინო დაწესებულებაში გადაუდებელი მკურნალობის მიზნით ბიომეტრულ მონაცემთა დამუშავება, როდესაც მონაცემთა სუბიექტის ჯანმრთელობის მდგომარეობა არ იძლევა მონაცემთა დამუშავებაზე მისგან თანხმობის მოპოვების შესაძლებლობას.
· მონაცემთა დამუშავება ხორციელდება საზოგადოებრივი ჯანმრთელობის დაცვის, ჯანმრთელობის დაცვის დაწესებულების (მუშაკის) მიერ ფიზიკური პირის ჯანმრთელობის დაცვის მიზნებისათვის, აგრეთვე თუ ეს აუცილებელია ჯანმრთელობის დაცვის სისტემის მართვისათვის ან ფუნქციონირებისათვის. მაგალითად, ეპიდემიის გავრცელების თავიდან აცილების მიზნით დაავადებათა კონტროლის ცენტრმა დაამუშავა საკარანტინო ზონაში მყოფი პირების პერსონალური მონაცემები.
· მონაცემთა დამუშავება ხორციელდება ლეგიტიმური საქმიანობის განხორციელებისას პოლიტიკური, ფილოსოფიური, რელიგიური ან სავაჭრო გაერთიანების, ასოციაციის ან სხვა არაკომერციული ორგანიზაციის მიერ. ასეთ შემთხვევაში მონაცემთა დამუშავება შეიძლება დაკავშირებული იყოს მხოლოდ ამ ორგანიზაციის წევრებთან ან პირებთან, რომლებსაც მუდმივი კავშირი აქვთ ამ ორგანიზაციასთან. მაგალითად, ადვოკატთა გაერთიანება, რომელიც შესაბამისი საშვების დასამზადებლად ამუშავებს გაერთიანების წევრთა ბიომეტრულ მონაცემებს.



6. ბიომეტრულ მონაცემთა დამუშავების პერიოდულობა
ამ პუნქტში უნდა მიეთითოს, ბიომეტრულ მონაცემთა დამუშავებას ერთჯერადი ხასიათი აქვს თუ მრავალჯერადი. თუ დაგეგმილია იმავე საფუძვლით გარკვეული პერიოდულობით მონაცემთა დამუშავება, უნდა განიმარტოს შესაბამისი მიზეზი.

7. ბიომეტრულ მონაცემთა შენახვის ვადა 
შეტყობინების ამ პუნქტში უნდა მიეთითოს, რა ვადით ხდება დამუშავებული/დასამუშავებელი ბიომეტრული მონაცემების შენახვა, ასევე კონკრეტული სამართლებრივი საფუძველი, ასეთის არსებობის შემთხვევაში. 

8. მონაცემთა დაცვის მექანიზმები
შეტყობინების ამ პუნქტში უნდა მიეთითოს მონაცემთა დამუშავებისას უსაფრთხოების უზრუნველყოფის მიზნით გატარებული ზომები. მაგალითად, ბიომეტრულ მონაცემებთან წვდომაზე პასუხისმგებელი პირის ვინაობა, მონაცემთა გადაცემის საშუალებების ტექნიკური პროტოკოლი, მონაცემთა დამუშავებისას გამოსაყენებელი პროგრამული უზრუნველყოფა და სხვა. 

9. თანდართული დოკუმენტები
ბიომეტრულ მონაცემთა დამუშავების შესახებ შეტყობინებას თან უნდა დაერთოს ყველა საჭირო დოკუმენტი. ამასთან ამ პუნქტში უნდა მიეთითოს დოკუმენტის დასახელება და ფურცლების რაოდენობა.  

